
ANVAN ANIVÈSÈ LWA SOU AMERIKEN KI ANDIKAPE YO, GOUVÈNÈ HOCHUL SIYEN 
LEJISLASYON POU SIPÒTE NOUYÒKÈ KI ANDIKAPE YO 

  
S.9699A/A.10457 pèmèt Pwogram Aksè nan Kay ak Aksè nan Kay pou Ewo yo pou 

kouvri depans reparasyon enpòtan nan kay pou modifikasyon aksesibilite 
  

S.8903/A.9948 elaji aksesibilite nan egzanpsyon pasyèl taks sou pwopriyete pou moun 
ki andikape 

  

S.1900A/A.2487A rann li pi fasil pou moun andikape yo aplike pou renouvle pèmi 
pakin 

  
  

Anvan anivèsè Lwa sou Ameriken ki Andikape (Americans with Disabilities Act, ADA) yo, 
Gouvènè Kathy Hochul siyen jodi a lejislasyon pou sipòte Nouyòkè ki andikape yo. Lejislasyon 
S.9699A/A.10457 pèmèt pwogram Aksè nan Kay ak Aksè nan Kay pou Ewo yo kouvri depans 
reparasyon enpòtan nan kay yo ki akonpaye modifikasyon aksesibilite pou fanmi ki gen revni ki 
ba ak modere ki andikape yo. Lejislasyon S.8903/A.9948 elaji egzanpsyon taks sou pwopriyete 
pou moun ki andikape yo. Lejislasyon S.1900A/A.2487A rann li pi fasil pou Nouyòkè andikape 
yo aplike pou renouvèlman pèmi pakin. 
  
"Moun k ap viv ak andikap yo fè fas ak diskriminasyon ak lòt obstak chak jou - li enpòtan pou 
nou fè sa nou kapab pou rezoud li," Gouvènè Hochul te deklare. "Anvan anivèsè Lwa sou 
Ameriken Andikape yo, m ap siyen lejislasyon sa a paske moun ki andikape yo merite jwi dwa 
ak privilèj tout Nouyòkè yo genyen." 
  
Ofisye Anchèf pou Moun Andikape yo, Kim Hill Ridley, te deklare, "Pandan n ap selebre 
34yèm anivèsè Lwa sou Ameriken ki Andikape yo ak twa pwojè lwa sa yo ke Gouvènè Hochul 
siyen ak pwogrè yo pral fè nan direksyon pou amelyore lavi Nouyòkè andikape yo, nou rekonèt 
tou defans pyonye yo ki te vin anvan nou yo pou mennen nou nan pwen sa a. Epi pandan n ap 
pran moman sa a atan pou n selebre jiska ki pwen nou rive, nou dwe pran yon gwo souf, woule 
manch nou epi kontinye batay nou jiskaske tout moun ki andikape yo kapab mennen yon vi 
entegre, enklizif ak endepandan nan kominote lokal nou yo." 
  



Komisè Biwo Renouvèlman Kay ak Kominote Eta New York la, RuthAnne Visnauskas, te 
deklare "Amelyore aksè nan lojman ki an sekirite, ki abòdab ki pèmèt moun rete lakay yo epi fè 
pati kominote yo se yon bagay enpòtan pou chak Nouyòkè, e sitou pou moun ki andikape yo. Lè 
nou elaji pwogram Aksè nan Kay ak Aksè nan Kay pou Ewo yo pou kouvri depans reparasyon 
nan kay ki gen ladann modifikasyon aksesibilite yo, nou kreye kote ki pi an sekirite, ki pi alèz 
pou rezidan ki andikape yo—ki gen ladan veteran—pou viv ak pwospere. Mèsi Gouvènè Hochul 
ak Lejislati a paske nou kontinye jwenn solisyon kreyatif pou kriz lojman abòdab nou an ki mete 
moun yo an premye." 
  
Lejislasyon S.9699A/A.10457 amande pwogram Aksè nan Kay ak Aksè nan Kay pou Ewo yo 
pou pèmèt reparasyon kay yo ka finanse ak lajan pwogram nan toutotan yo gen rapò ak 
modifikasyon aksesibilite ke pwogram nan peye epi yo pa reprezante plis pase 60 pousan nan 
depans pwojè yo. Pwojè lwa a pral ede elaji patisipasyon epi bay pi bon kondisyon ki pi an 
sekirite pou moun ki andikape yo, ki gen ladan veteran yo, pou ede yo kontinye viv alèz lakay 
yo. 
  
Senatè Eta a Brian Kavanagh te deklare, "Mwen kontan dèske Pwojè lwa Sena S9699A fè 
pati pake pwojè lwa Gouvènè Kathy Hochul ap siyen jodi a pou sipòte Nouyòkè ki andikape yo. 
Pwogram Aksè nan Kay yo te yon gwo enpòtans nan finansman modifikasyon aksesibilite yo, ki 
pèmèt moun ki gen revni ba ak modere ki andikape yo viv an sekirite nan kay yo. Sepandan, 
pwogram sa yo te limite nan kouvri tout dimansyon reparasyon nan kay ki souvan nesesè pou 
amelyorasyon pou aksesibilite konplè, sa ki kite pwopriyetè kay yo nan yon pozisyon difisil. 
Pwojè lwa sa a konble twou vid ki genyen nan pèmèt finansman pou reparasyon nan kay ki gen 
rapò ak kote ki bon pou viv ansanm ak adaptasyon pou aksesibilite. Lè nou retire risk sante ak 
sekirite yo, moun ki andikape yo ka rete lakay yo epi jere plizyè pwojè alafwa. Anplis, 
ogmantasyon nan frè administratif akseptab yo pral atire plis òganizasyon san bi likratif pou 
administre pwogram nan, elaji dimansyon jeyografik li yo epi bay plis sipò pou moun ki andikape 
yo. Lejislasyon sa a make yon etap enpòtan nan direksyon pou asire byennèt ak endepandans 
pwopriyetè kay ki andikape nan eta nou an. Mwen remèsye Manm Asanble Carrie Woerner 
paske yo te defann lejislasyon sa a nan asanble a, ansanm ak tout kòlèg nou yo ak defansè 
lojman yo ki te sipòte pwojè lwa sa yo, epi sètènman Gouvènè Hochul paske li siyen lejislasyon 
sa a ak pou lidèchip solid li." 
  
Manm Asanble Carrie Woerner te deklare, "Anpil pwopriyetè kay ki andikape ap viv nan kay 
ki bezwen modifikasyon pou aksesibilite ak reparasyon pou rezon sante ak sekirite. Pwojè lwa 
sa a bay sipò finansman pou reparasyon nan kay yo, tankou douch ki gen woulèt oswa ranp 
antre, pou moun ki andikape yo ka kontinye viv san danje epi alèz lakay yo." 
  
Lejislasyon S.8903/A.9948 elaji egzanpsyon taks sou pwopriyete pou moun ki andikape yo. 
Pwojè lwa a konble yon twou vid ki genyen nan lwa a ki te eskli anpil moun andikape nan yon 
benefis taks enpòtan lè li fè moun ki gen rezidans prensipal yo nan yon fidisi bezwen espesyal 
ak pwopriyetè pwopriyete ki gen yon lokatè pou lavi ki gen yon andikap vin kalifye. Lejislasyon 
sa a pral diminye obstak ki genyen nan lojman ki abòdab, ki estab pou moun ki gen andikap. 
  
Senatè Eta Monica Martinez te deklare, "Eta New York te toujou yon defansè nan tretman 
ekitab pou rezidan li yo. Sepandan, lwa sou egzansyon taks la te trete kèk moun ki andikape 
yon fason diferan pase lòt. Amannman sa a pote ekite ak jistis ki nesesè anpil nan kòd taks sou 
pwopriyete a ki pral ede plis Nouyòkè ki andikape gen mwayen pou yo rete lakay yo ak nan 
kominote yo. Mwen remèsye Gouvènè a paske li rekonèt gravite pwoblèm sa a epi paske li 
siyen chanjman sa a pou vin lwa." 
  



Manm Asanble Chris Eachus, te deklare, "Dwa ak byennèt moun ki andikape yo te toujou yon 
pwen enpòtan pou mwen. Se poutèt sa mwen kontan tande Gouvènè a te siyen lwa mwen an 
pou pwolonje yon egzanpsyon taks lojman pou moun ki andikape - yon popilasyon ki fè fas a 
difikilte inik ak opsyon limite nan yon mache lojman ki deja difisil. Pwojè lwa sa a pral amelyore 
aksesibilite, amelyore egalite, ak ogmante nivo lavi pou moun ki gen gwo bezwen yo." 
  
Lejislasyon S.1900A/A.2487A pèmèt moun ki andikape renouvle pèmi pakin san yo pa bay 
sètifikasyon ajou oswa dokiman medikal adisyonèl. 
  
Senatè Eta, Toby Ann Stavisky, te deklare, "Definisyon 'enfim pèmanan' pa kite okenn zòn gri 
ki dwe pwouve chak fwa yon pèmi pakin ekspire. Jwenn enfòmasyon medikal sa a ka koute chè 
ak pran tan, epitou ka imilyan pou anpil moun ki gen andikap grav. Lejislasyon sa a elimine 
obstak epi pèmèt Nouyòkè yo gen aksè a sèvis yo merite. Nan 34yèm anivèsè Lwa sou 
Ameriken Andikape yo, mwen fyè pou m kontinye travay pou yon sosyete ki enklizif pou tout 
moun. Mwen remèsye Gouvènè a paske li siyen pwojè lwa sa a." 
  
Manm Asanble Andrew Hevesi te deklare, "Apre nou fin tande anpil elektè ki te fè fas ak fado 
eksesif lè y ap soumèt renouvèlman pèmi pakin pou moun ki andikape yo, ki gen ladan yo 
souvan oblije bay egzamen medikal resan asirans pa kouvri, biwo mwen an te ekri A.2487. 
Gouvènè a ap siyen jodi a pwojè lwa sa a, ki te adopte alinanimite nan Asanble a ak nan Sena 
a. Mwen pa ta ka plis rekonesan ak fyè de anplwaye mwen yo pou travay yo, depi nan 
kòmansman jiska lafen, nan kreye lwa sa a. Mèsi Senatè Stavisky pou patenarya w epi mwen 
rekonesan anvè Gouvènè Hochul dèske li te siyen byen vit chak nan pwojè lwa sa yo, epitou 
pou sipò kontinyèl administrasyon li a bay kominote andikape yo." 

